




TOBIAN VERSION Ifiri sew yato hapaupour rimeih masirap ifirimarawe wori Hatohobei nga emir 
huhamoar hei taihihi ra hatiperi fanganih sewa. lteri mwana ra Boy nga iteri faifina ra Lala. Banatsah bwa 
tsori imweh hatai ngutaheya mwa habwe hihi bwa hatgai tiperi mwana, eteyoh mwa habwe tsu fangani 
ifiri tawaiweritsoh yato ra habwe mwasane. 

Ehamatahi sewa yah bwe kupeti yarari mwa yotori mwa habwe wehi fangani. Banatsah bwa maka 
yahamatari faifina haweya piris ka haha matarah yah matarahie faifina nihar mwa nibong. 

Mwa iruhuri mweri faifina ra ehamasuh iran nibong, nga hapurumuh bwa habwe hakane ribweri 
Huber mwana ifiri mwa ebwe bwito, nga ewoh piris ra eposuh yahamat ra ebwe sohsoh ifiri mwa 
yahamat ebwe bwito. Nga mwana emwoh yar mangimeng esa hahaneya bani pirisira ifiri mwa ebwe 
bwito bwa pirisira ebwe hura yereiye esa tai bwara sohungeri ifiri mwa ebwc bwito iruhuri immwara. Boy 
esa habwito iruhuri immwara iye mwa bara samar tsoru war mwar esa haharong mwa rani tobori ungeri 
immwara ra ehoho hatautou sahaharong esa fangur faifina esa yafisata hasamir rani tsumwahari immwara 
nga mwa tsoruwar Boy rae mwir nihatam esa hoharoh hatautoura etahata esa purumuh mworori hubweh. 
Boy mwa Lala hasamir fangani rani tsumwaheri immwara nga mwaka yahamatar Lala hatahura ba hamasuh. 

Ira mwo yahamat hahatsingitsing bwa habwe hatawa taitengih, ngara iih hakupatatsah yereri mwa habwe 
wehi fangani. Ewoh yarari yah titiro fangani ra iiha tsah mwa hahura nifar. Etsuh mwa habwe buhobuh yaaw 
hae unu panu nga mwe namwo nga titiro ra iihatsah hahura nifar. Ifiri mwere nga etsuh mwa habwe 
titiro fangan nga hatsu fangani nga toh ebwe hura hae toh ebwe hakanei ifiri mwa habwe tamasari mwa 
yahamat habwe hakaneih. 

Mwaka huhamwar tsoriwawa ehamatahi sewa mwa hamwir ireng, bwa saharitsoh nga mwa ka weri 
yahamatar faifina hasa hatatahayatsih iyohoih mwaka tamonur government bwa habwe hahihehih. 
Hahahihehih ra hak hamer ra hafauh mwa ifiri tsapinu hasa itenong ifiri sieri hubeh hasa stebuhuh tiho 
wototor yahamat hasa suta iwor mwaka tobor mwa huhatab hasa tsongatiho. Nga ira faifina esa tatangi bwa 
ehamatahi sewa, nga ira mwar epou esa song esa sutah sa buhongarih mwakara ha karabuseye hasa tsuh. 

Werimwihir mena nga iramwo mwaka weri yahamatari faifina ha mwamwayahihatsah bwa hatawai wosu 
fangani, ngara iih ewohotsah yareih mwa habwe wos fangani. Ifiri yotokara hahawehi fangangi, nga hamouri 
mangimengiri mwa habwe tsufangani hasa waiyeroh. 

Sewatsahu nifahaf imwowari yar be turong yaro wori bongura harimahani fitehi ri mwataheri sew maham ra 
ututeri yahamat haha birong sipesip rani ikelesia nga faifina Lala esa kotsowa mwaka yahamatar ra 
hapuhuhorong rani iklesia ba ebwe buwou nihatam bwa iiye yahamat. Ngara efisiri bengitsoh haposor bwa 
ibwe buwou bwa ma tsoruwar mwar Boy ra efisiri wetitsoh nihatam. Hasa wosu fangani mwa tsoruwar Boy 
hasa bwita hara iruuh ra efisiri bcngitsoh hawerewereri pitehi yar waiye ra Boy efisiri hawerewerei hasa 

seihawau mwa waah waari faruh hasa waiyeroh nibongura nga tatai wehi tafaritoh. Nga ifiri mwena 
mwaka yahamat hasa hura bwa hataimwir, hasa kupetih nga hatawehih, hawahatsah ra ribweri mworor 
waara wah ra hauhawau weripie. Mwa imwihir nga hasa hakane yaff ra ebur mwa reteti nga etaw sewa. 
Nga hasa hura bwa iih mwena nga ra hatai wehito. 

Miriyarai mwa imwihir nga mwana bisir Boy esa tapa fiyongoe bwa iiye mwa etapangih hasa waiyeroh. 
lteri mwana ra Hawoutsiyaehang, Stanislaus. 

Mwere mwa fiyongori mwaka two lovers ra ihongohong mwa iiyohori Obino mwa Kutmenia. 




